
[bookmark: _GoBack]ქ. რუსთავის მუნიციპალიტეტის მერის სამოქალაქო მრჩეველთა საბჭო
                        2021 წლის ბიუჯეტის პროექტში    
       გასათვალისწინებელი რეკომენდაციები

ქ. რუსთავის მუნიციპალიტეტის მერის სამოქალაქო მრჩეველთა საბჭომ ნოემბერსა და დეკემბერში განიხილა 2021 წლის ბიუჯეტის პროექტი. დელეგატებმა ბიუჯეტის პროექტში ცვლილებების შესატანად მოამზადეს რეკომენდაციები შემდეგი პრიორიტეტული მიმართულებით: 

● ინფრასტრუქტურა; 
● სახელოვნებო, სპორტისა და ახალგაზრდობის განვითარების ცენტრი; 
● განათლება; 
● ჯანდაცვა და სოციალური საკითხები; 
● მუზეუმების გაერთიანება-რუსთავის ეროვნული მუზეუმი. 

სამოქალაქო მრჩეველთა საბჭოს რეკომენდაციები ეფუძნება საზოგადოებრივ ინიციატივებს, რომელიც გინხილული და ხმათა უმრავლესობით დამტკიცებული იქნა წარსადგენად. მრჩეველთა საბჭო მიესალმება 2021 წლის ბიუჯეტში გათვალისწინებულ პრიორიტეტებს და ამავდროულად გთავაზობთ ჩვენს მიერ მომზადებულ რეკომენდაციათა ჩამონათვალს.

                                ინფრასტრუქტურა
ინფრასტრუქტურულ საკითხებში დაგეგმილ პროექტებთან ერთად გამოიკვეთა რამდენიმე მნიშვნელოვანი საკითხი, მაგ:

1) 2021 წლის ბიუჯეტით გათვალისწინებულ და დაგეგმილ პროექტებს, რომელიც 
    ითვალისწინებს საგზაო ინფრასტრუქტურის მოწყობა-მოწესრიგებას, დაემატოს 
    შემდეგი ლოკაცია, კერძოდ: 

ა) გზის სპეციფიკიდან გამომდინარე თავგორაშვილის ქუჩის მიმდებარედ 
    დამონტაჟდეს სიჩქარის შემზღუდველი ე.წ. ,,ბუგაროკები“ 2 ლოკაციაზე, კერძოდ 
    #4 და #10 საცხოვრებელ ბინებთან. 
ბ) დაიდგას გზის შესაბამისი მაჩვენებელი ნიშნები და დაიხაზოს ქვეითთა 
    გადასასვლელი.  

2) ავარიული შენობა-ნაგებობების შერჩევისას მაქსიმალურად მოხდეს მათი 
    შესწავლა და მხოლოდ სრული კვლევის შედეგად განისაზღვროს 
    პრიორიტეტები. ბიუჯეტით გათვალისწინებულ ჯავახიშვილის ქუჩა #1 და ნესტორ 
    გიორგაძის ქ. #2 საცხოვრებელი სახლის გამაგრება / გაძლიერება-ს პროექტს 
    დაემატოს თბილისის ქუჩის  საცხოვრებელი კორპუსები. მაგ: თბილისის ქუჩის #26, 
    რომელიც არაერთი ექსპერტული კვლევისა და დასკვნის საფუძველზე   
    საჭიროებს სასწრაფო გამაგრებითი სამუშაოების ჩატარებას, რაც სამომავლოდ  
    თავიდან ააცილებს შენობას კიდევ უფრო დაზიანებას და დანგრევას.

3) მნიშვნელოვანია 2021 წლის ბიუჯეტით გათვალისწინებული ქალაქის 
    მუნიციპალური ტრანსპორტის ავტოპარკის განახლება და მოდერნიზება, თუმცა 
    ამავდროულად აუცილებლად გასათვალისწინებელია, რომ
 ა) ადაპტირებული იყოს როგორც უბრალო მგზავრისთვის ასევე შშმ პირთა 
     გადაადგილებისათვის.  
 ბ) ასევე მოხდეს სამუშაო საათების გრაფიკის გადახედვა და ქალაქში გაიზარდოს 
    ტრანსპორტის მოძრაობა, განსაკუთრებით საღამოს საათებში.

4)  ა)  ,,რუსთავის მუნიციპალური ავტოტრანსპორტის საწარმოს“ ფარგლებში 50   
     ავტობუსს რამდენი ადამიანი ემსახურება ე.წ. სპეც. მიმართულებით, მაგ: 
     ადგილობრივ დონეზე ავტოსერვისით მომსახურება (ხელოსანი, შემდუღებელი, 
     ელექტრიკოსი და ა.შ.). 

     ბ) რა სახის ფუნქცია-მოვალეობებს მოიცავს ადმინისტრაციაში დასაქმებული 200 
     თანამშრომლის შრომითი საქმიანობა?

5) ადამპირებულ ტრანსპორტთან ერთად სამოქალაქო მრჩეველთა საბჭოს კიდევ 
    ერთი რეკომენდაციაა ქალაქის ცენტრალურ ქუჩებში რამდენიმე ლოკაციაზე, მაგ:  
    კოსტავას გამზირზე, მეგობრობის გამზირზე და შარტავას ქუჩის მიმდებარე 
    ტერიტორიაზე უსინათლოთა ხმოვანი გადასასვლელების ,,შუქნიშნების მოწყობა’’.

6) სკვერებისა და ბაღების რეაბილიტაცია, მოვლა-პატრონობას დაემატოს ივანე  
    ჯავახიშვილის სახელობის ქალაქ რუსთავის №24 ქართული გიმნაზიის მიმდებარე 
    ტერიტორია, რომელიც საშუალებას იძლევა მოეწყოს მინი საფეხბურთო ან 
    საკალათბურთო მოედანი.

7) ქალაქის რამდენიმე მნიშვნელოვან ლოკაციაზე მოეწყოს ,,საზოგადოებრივი 
    ტუალეტი“, კერძოდ: 
ა) ძველი რუსთავი, სადგურის მიმდებარე ტერიტორია;
ბ) მერიის მიმდებარედ, ახალრეაბილიტირებული სკვერის მიმდებარე ტერიტორია;
გ) მეგობრობის ქუჩა, იუსტიციის სახლის მიმდებარე ტერიტორია;
დ) ქალაქის შემოსასვლელი, ყოფილი ავტოსადგურის მიმდებარე ტერიტორია.



                           განათლება
2021 წლის ბიუჯეტის პროექტში სავსებით მისაღებია ის პრიორიტეტები, რომლებიც ეხება განათლებას. პროგრამის ფარგლებში სკოლამდელი დაწესებულებების რეაბილიტაციას, ინფრასტრუქტურის განახლებას, ბაღების უკეთ ფუნქციონირებისათვის საჭირო ხარჯების დაფინანსებას. საგულისხმოა პროგრამით გათვალისწინებული ბაგა-ბაღების გამაგრებითი სამუშაოების წარმოება, ასევე ეტაპობრივად მათი საჭირო ინვენტარით უზრუნველყოფა და კომფორტული გარემოს შექმნა. სასურველია 2021 წლის ბიუჯეტში გათვალისწინებული იქნას შემდეგი რეკომენდაციები:

1) აღმზრდელთა და აღმზრდელის თანაშემწეთა პერიოდული გადამზადება, 
    კვალიფიკაციის ამაღლებისა და აღზრდაში არსებული თანამედროვე 
    მიდგომების ათვისების მიზნით.

2) ბაგა-ბაღებში, სადაც აღსაზრდელთა რაოდენობა ჯგუფებში აღემატება ნორმით 
    გათვალისწინებულს, სასურველია მოხდეს საშტატო ზრდა მინიმუმ ერთი 
    დამხმარეთი.

3) მნიშვნელოვანია ბაგა-ბაღების პერიოდული შევსება ლიტერატურით, რომელიც 
    უპირველესად შეესაბამება ადრეული სკოლამდელი აღზრდის და განათლების 
    სახელმწიფო სტანდარტებს.
4) მნიშვნელოვანია სკოლამდელი დაწესებულებების აღმზრდელებს მიენიჭოთ   
    პედაგოგის სტატუსი, რაც უფრო მეტად შეუწყობს ხელს აღზრდაში არსებული   
    თანამედროვე მიდგომების ათვისებას.

5) მრავალშვილიანი და სოციალური დაცვის სტატუსის მქონე ოჯახებზე მოხდეს 
    შეღავათიანი სამედიცინო სერვისის მიწოდება.


   სახელოვნებო, სპორტისა და ახალგაზრდობის 
                     განვითარების ცენტრი
აღნიშნული მიმართულებით მნიშვნელოვანი პროგრამებია 2021 წლის ბიუჯეტში გათვალისწინებული, რასაც მრჩეველთა საბჭო მიესალმება და მხარს უჭერს მათ განხორციელებასა და განვითარებას. თუმცა პროექტზე მუშაობისა და მსჯელობისას სპორტის სფეროს განვითარებისათვის და ბიუჯეტის მიზნობრივი ხარჯვისათვის გამოიკვეთა შემდეგი რეკომენდაციები:

1) გამოვლენილ იქნას წარმატებული ახალგაზრდები სპორტის სხვადასხვა 
    სახეობაში, ხელი შეეწყოთ მათ შემდგომ განვითარებასა და წინსვლაში, 
    განსაკუთრებით იმ ახლაგაზრდებს, რომლებიც წარმოადგენენ სოციალურად 
    დაუცველ და მრავალშვილიან ოჯახებს. მსგავსი ბენეფიციარებისათვის 
    შემუშავდეს სპეციალური ვაუჩერული პროგრამა და მორგებული სისტემა.

2) ქალაქის მასშტაბით ეზოებში მოეწყოს ქუჩის სატრენაჟორო მოედნები შესაბამისი 
    სპორტული ინვენტარით, რათა ხელმისაწვდომი გახდეს საზოგადოების ყველა 
    თაობისა და ფენისათვის ფიზიკური აქტივობა. ყოველივე ხელს შეუწყობს ჯანსაღი 
    ცხოვრების წესის დამკვიდრებას.

3)  მოხდეს  საგამოფენო სივრცის მოწყობა, რომელიც მოყვარულ და 
     პროფესიონალ მხატვრებს შესაძლებლობას მისცემს წარმოაჩინონ თავიანთი 
     შესაძლებლობები და საზოგადოებას წარუდგინონ ნამუშევრები. ყოველივე კი 
     გამოიწვევს მათ პროფესიულ ზრდას და მოტივაციის ამაღლებას.

4) მოხდეს სოციალურად დაუცველი ბენეფიციარების ხელმისაწვდომობა და 
    ჩართულობა სპორტულ და კულტურულ აქტივობებში.

5) შშმ პირთა საზოგადოებაში ინტეგრაციისათვის საჭიროა კულტურული 
    ღონისძიებების და შემეცნებითი აქტივობების ხელშეწყობითი პროექტების 
    დაფინანსება.

                 ჯანდაცვა და სოციალური საკითხები

ჯანდაცვა და სოციალური საკითხები წარმოადგენს ერთ-ერთ მთავარ პრიორიტეტს 2021 წლის ბიუჯეტის პროგრამაში. მნიშვნელოვანია პროგრამები, რომელიც უნდა განხორციელდეს. მათი არსებობა სასიცოცხლოდ მნიშვნელოვანია სოციალური პროგრამით მოსარგებლე მოსახლეობისათვის. მრჩეველთა საბჭოს მიგვაჩნია, რომ ამ მიმართულებით პროგრამული ბიუჯეტი სწორად უნდა იყოს განაწილებული.
მომზადდა შემდეგი სახის რეკომენდაციები სოციალური მიმართულებით:

სერვისები შშმ პირთათვის

1) მოხდეს შშმ პირთა ცენტრის რეაბილიტაცია და ბენეფიციართა მიმართვის 
    აღრიცხვიანობა. მათთვის ადაპტირებული გარემოს შექმნა ხელს შეუწყობს 
    ბენეფიციართა გაუმჯობესებულ მკურნალობას. 
2) ასევე გადაიხედოს მათი შეღავათები, ვაუჩერიზაცია მედიკამენტებზე და 
    ტრანსპორტზე.
3) შესწავლილ იქნეს მულტიდისციპლინური ჯგუფები (ფსიქოლოგი, ფსიქიატრი, 
    ნევროლოგი, ლოგოპედი, სპეციალური პედაგოგი, ქცევითი თერაპევტი.)
4) ასევე მნიშვნელოვანია 18 წელს ზევით შშმ პირებისათვის მოხდეს დახმარების 
    სპექტრის გაფართოება.
5) მინიმუმ წელიწადში 1-ჯერ მოხდეს შშმ პირთათვის ისეთი პროცედურების 
    დაფინანსება, როგორიცაა: სტომატოლოგიური მანიპულაციები, 
    ენცეფალოგრამა, კტ, ემრტ, ექოსკოპია.
6) გადაიხედოს 18 წელს ზევით ცერებრალური დამბლის მქონე ბენეფიციართა 
    დახმარების პროგრამა.
7) დიალეზით მასარგებლე ბენეფიციარების ტრანსპორტის დახმარება არის თვეში 
    60 ლარი. თუმცა არსებული მდგომარეობიდან გამომდინარე არ არის ეს თანხა 
    საკმარისი. თვეში დაახლოებით 13 ვიზიტი უწევს პაციენტს და ტრანსპორტის 
    ხარჯი ერთ ვიზიტზე შეადგენს მინიმუმ 6 ლარს. მოგმართავთ რეკომენდაციით, 
    რომ გადაიხედოს შესაბამისი საკითხი აღნიშნული ბენეფიციარებისათვის და 
    დახმარების ოდენობამ შეადგინოს 80 ლარი.

სამოქალაქო მრჩეველთა საბჭო მიესალმება ყველა მიმდინარე და დაგეგმილ პროექტს, რომელიც ხორციელდება აუტიზმის და დაუნის სინდრომის მქონე ბავშვთა რეაბილიტაციისათვის. საჭიროდ ვთვლით მოხდეს აღნიშნული ბენეფიციარების რაოდენობის კვლევა და ერთიანი ბაზის შექმნა. ასევე აქტიურად ვადევნებთ თვალს მოქალაქეთა მედიკამენტებით დახმარების პროგრამას, რომელიც სასიცოცხლოდ მნიშვნელოვანია აღნიშნული პროგრამით მოსარგებლეთათვის. 

რუსთავის მოხუცებულთა სახლი
1) მრჩეველთა საბჭოს მნიშვნელოვნად მიგვაჩნია ინფორმაცია ბენეფიციართა ბაზის 
    შესახებ. ბოლო 3-4 წლის განმავლობაში ბენეფიციართა მიმართვიანობისა და 
    მიღების სტატისტიკა.
2) რა სახის სამედიცინო ან პროფილაქტიკური მომსახურება უტარდებათ ბიუჯეტით 
    გათვალისწინებული თანხების ფარგლებში.
3) მთელი რიგი საჭირო ინფორმაციის არ ქონის გამო მოგმართავთ 
    რეკომენდაციით დაზუსტდეს შემდეგი საკითხები, რათა ბიუჯეტის განხილვისას 
    შევძლოთ სწორი ანალიზის გაკეთება და საჭირო რეკომენდაციების მომზადება.

ა) დაზუსტდეს რუსთავის მოხუცებულთა სახლში მცხოვრები ბენეფიციალების 
    რაოდენობა და რა თანხაა გამოყოფილი თითოეულ ბენეფიციარზე?
ბ) რა ჯდება კვების მენიუ და რა პროდუქტები შედის მენიუში?
გ) რაში იხარჯება ბიუჯეტიდან გამოყოფილი თანხები?
დ) რა იგულისხმება ,,სხვა’’ ხარჯებში და არის თუ არა შესაძლებელი ამ ხარჯების 
     ოპტიმიზაცია.
ე) მოხუცებულთა სახლის საკუთრებაში არსებული პურის საცხობი - როგორც 
    სოციალური საწარმო თუ შემოსავლის წყარო?

ნარჩენების მართვა
1) მოხდეს ნარჩენების ეფექტური მართვა, მოწესრიგდეს გარე ბუნკერების 
    სანიტარული დამუშავება და ნაგვის სეპარაციაზე ორიენტირება.
2) მოხდეს ნაგავსაყრელების ქალაქგარეთ გატანა და შესაბამისი იზოლაცია, რათა 
    არ გამოიწვიოს როგორც ადამიანის ჯანმრთელობის დაზიანება ასევე ჰაერის 
    დაბინძურება და ტოქსიკური ნარჩენების გავრცელება.


„რუსთავის ისტორიული მუზეუმი“ 
კვლევა და დასკვნითი რეკომენდაციები
მოგახსენებთ და აღსანიშნავია, რომ სრულფასოვანი რეკომენდაციების გასაცემად, რომელიც შედეგზე შეიძლება იყოს ორიენტირებული, მნიშვნელოვანია მუზეუმს ვინობდეთ ბევრად უფრო სიღრმისეულად (ყველა დასაქმებული პირის ყოველთვიურ და წლების მანძილზე განხორიცლებული საქმიანობების ანგარიშებს). 

1. 2021 წლისთვის განსაზღვრული ბიუჯეტი (შემოსულობები, გადასახდელები); 
2. მუზეუმის ქვეპროგრამის (ძალიან მოკლე) აღწერა, მიზანი, მოსალოდნელი 
შედეგი და შეფასების ინდიკატორი.
! ვფიქრობთ, რომ მუზეუმში გადასახედია შრომის ანაზღაურების სიმცირე. 
რეკომენდაცია I: ზემოთ აღნიშნული პრობლემა შესაძლოა მოგვარდეს შემდეგნაირად: გადაიხედოს დასაქმებულთა რაოდენობა. შრომის დატვირთვის რელევანტურობა შეფასდეს და შემცირდეს საშტატო ერთეულები, ხოლო მოვალეობები გადანაწილდეს თანამშრომლებზე. 

ძიების შედეგად მუნიციპალიტეტის საიტზე 2 სხვადასხვა ბმულზე საჯაროდ განთავსებული ინფორმაციის მიხედვით შეგვიძლია მივაკვლიოთ მუზეუმის დაარსებისა და რეორგანიზაციის ისტორიას სადაც ერთ შემთხვევაში წერია, რომ ფონდში დაცული მასალის რაოდენობა არის 23 623, ხოლო მეორე ბმულზე 30 000-მდე ექსპონატი. რაც შეეხება ჩვენს განხილვის დოკუმენტს, - აქ აღნიშნული რაოდენობა ისევ იზრდება 35 000 ექსპონატამდე. 
რეკომენდაცია I I : მნიშვნელოვანია საჯარო ინფორმაცია, რომელიც ერთი და იგივე ორგანიზაციის მიერ არის  გავრცელებული, იყოს შეთანხმებული და დაზუსტებული.
რეკომენდაცია III: რაც შეეხება მუზეუმის ქვეპროგრამებს, რომელთაც თურმე ეფუძნება მუზეუმის საქმიანობა. იმ დროს როდესაც არსებობს ქვეპროგრამა 1. ფონდებისა და სამეცნიერო-საგანმანათლებლო საქმეების მართვის პროგრამა, ვფიქრობ გაუგებარია საერთოდ რატომ არსებობს ქვეპროგრამა 4. არქივისა და ბიბლიოთეკის მართვის პროგრამა. ვფიქრობ, ძალიან წარმატებულად არის შესაძლებელი ამ ორი ქვეპროგრამის შერწყმა და კადრების შემცირება.
რეკომენდაცია IV: ქვეპროგრამის მიზანში ვკითხულობთ, რომ მუზეუმის ერთ-ერთ მიზანს წარმოადგენს „ქალაქისა და საქართველოს ისტორიით, ზოგადი ცოდნით განათლებული მოსწავლე ახალგაზრდობა“ - აღნიშნული თემატიკა კი პირდაპირ იკვეთება ზოგადსაგანმანათლებლო დაწესებულებების ფუნქცია-მოვალეობებთან და საერთოდ გაუგებარია ამ მიზნის არსებობა სამუზეუმო სფეროში.
რეკომენდაცია V: თუ გაგვაჩნია პროდუქტად კარგი შედეგი, ეს უნდა იყოს ყველასთვის, მარტივად ხელმისაწვდომი!
- მუზეუმის მიზნებიდან მნიშვნელოვანი ხაზგასმა შეინიშნება დაწესებულების სამეცნიერო-საგანმანათლებლო მიმართულების მნიშვნელოვნებასთან დაკავშირებით: „გამოცემული სამეცნიერო და სამეცნიერო-საგანმანათლებლო ლიტერატურა“, რაც ნამდვილად უნდა იყოს მნიშვნელოვანი სამუზეუმო ცხოვრებაში, თუმცა საჯარო ინფორმაციის ეს პუნქტი გადასამოწმებლად საკმაოდ რთული აღმოჩნდა და ერთადერთ გამოცემას რასაც მივაკვლიეთ არის „მუზეუმის ტრიპლეტი ქართულ და ინგლისურ ენებზე“ და იმედს ვიტოვებ, რომ ბუნებაში ნამდვილად არსებობს ამ მუზეუმის მიერ გამოცემული სამეცნიერო-საგანმანათლებლო ლიტერატურა.
- საგულისხმოა, რომ მუზეუმი უნდა იყოს კულტურის სფეროს კომპლექსური დაწესებულება, რომელიც დაკავებულია მატერიალური კულტურის მემკვიდრეობის შეგროვებითა და შენახვით. როგორც დაწესებულება, მუზეუმი იქმნება სწორედ იმიტომ, რომ მის მიერ შენახული და დაცული კულტურული მემკვიდრეობის მნიშვნელობის განმარტებას ენიჭება დიდი სოციალური და ასევე პოლიტიკური მნიშვნელობა. მუზეუმის მისია, უფლებამოსილება, მიზნები და ამოცანები მნიშვნელოვანია, რომ ყველა მათგანი ეფუძნებოდეს მისი ფუნქციების შესრულებას. მუზეუმს ექვსი მთავარი ფუნქცია აქვს, რომელთა ერთობლიობა განსაზღვრავს მის თავისებურებებს. სამი მათგანი უკავშირდება მუზეუმის კოლექციებს. ესენია: კოლექციების შევსება, აღწერა და შენახვა-დაცვა; ხოლო სამი, უშუალოდ მუზეუმის საქმიანობას: კვლევას, ექსპონირებასა და ინტერპრეტაციას.
რეკომენდაცია VI: მნიშვნელოვანია მუზეუმს გააჩნდეს მკვეთრად გამოხატული განვითარების სტრატეგია!
- არ შეიძლება ამდენი წლის მუშაობის შედეგად მიღებული პროდუქტი გვქონდეს მხოლოდ 7 საგანმანათლებლო პროგრამა და ერთი ქართულ-ინგლისურად გამოცემული ტრიპლეტი!

სამოქალაქო მრჩეველთა საბჭომ განიხილა 2021 წლის ბიუჯეტის პროექტი, მისასალმებელია დაგეგმილი პროექტების უმრავლესობა. ხოლო რიგ საკითხებზე მრჩეველთა საბჭო წარმოვადგენთ რეკომენდაციებს ქალაქის მერისთვის. ვიმედოვნებთ, რომ აღნიშნული რეკომენდაციები გათვალისწინებული იქნება და მოხდება ,,სხვა ხარჯებში’’ მითითებული ფინანსების ოპტიმიზაცია და დამატებით საჭირო მიმართულებით გამოყენება.




საბჭოს თავმჯდომარე:  ლელა კეთილაძე

საბჭოს მდივანი:  ნუკრი რამიშვილი     

